
Geàrr-chunntas 
Tha an geàrr-chunntas seo a’ cur an cèill molaidhean Riaghaltas na h-Alba airson Alba neo-
eisimeileach. 

Tha e a' mìneachadh carson a bu chòir Alba a bhith na dùthaich neo-eisimeileach, agus cò ris 
a dh'fhaodadh Alba neo-eisimeileach a bhith coltach. 

Tha an aithisg shlàn a’ toirt seachad barrachd fiosrachaidh mu na molaidhean seo, mion-
sgrùdadh air an fhianais a tha gam fiosrachadh, a bharrachd air iomraidhean air tùsan. Tha i a’ 
freagairt cheistean mu airgead, mu ionmhas poblach ann an Alba neo-eisimeileach, mar a 
dh’obraicheadh a’ bhun-stèidh agus mar a bhiodh ullachaidhean a thaobh crìochan na 
dùthcha. 

Carson a bu chòir do dh'Alba a bhith neo-eisimeileach 
Tha mòran neartan agus tòrr comais aig Alba. 

Ged nach eil ach ìre chuingealaichte de dh'fhèin Riaghaladh aig Alba aig an àm seo, tha 
Pàrlamaid na h-Alba air dearbhadh gun gabh piseach a thoirt air beatha dhaoine stèidhichte air 
prìomhachasan agus roghainnean luchd-bhòtaidh na h-Alba. 

Ach tha co-dhùnaidhean Westminster ag adhbharachadh dhuilgheadasan mòra do dhaoine 
ann an Alba. Chan eil modail eaconamach na RA a’ lìbhrigeadh do dh’Alba: Chan eil piseach a’ 
tighinn air ìrean bith-beò. 

Chan eil gu leòr chumhachdan aig Pàrlamaid na h-Alba aig an àm seo gus dèiligeadh ris na 
dùbhlain ùra a tha mur coinneamh ann an saoghal an latha an-diugh. 

Tha Riaghaltas na h-Alba den bheachd gur iad na daoine a tha a’ fuireach ann an Alba as 
fheàrr a nì co-dhùnaidhean mu Alba: agus nach bi toiseach tòiseachaidh ùr aig Alba agus nach 
tèid a comas a choileanadh gus am bi làn chumhachdan na neo-eisimeileachd aice agus i na 
stàit-nàisein. 

Gus togail air soirbheasan na h-Alba 
Nuair a tha comas aig Alba a roghainnean fhèin a dhèanamh, bidh i a’ gabhail cheumannan a 
tha a rèir prìomhachasan agus luachan dhaoine ann an Alba: 
• a' toirt piseach air slàinte, mar eisimpleir le bhith a' toirt a-steach prìs as ìsle airson 

aonad alcol gus an cron a dh'adhbharaicheas deoch làidir a lùghdachadh, no le bhith 
a' cur às do phrìsean air òrdughan-cungaidh air an NHS 

• a’ lìbhrigeadh do theaghlaichean, leithid a bhith a’ leudachadh foghlam tràth-
bhliadhnaichean agus cùram-chloinne le maoineachadh, no a’ toirt a-steach Pàigheadh 
Chloinne na h-Alba 

• ag aithneachadh na bhios luchd-cùraim a' dèanamh airson nan daoine dham bi iad a' toirt 
cùram, agus airson nan coimhearsnachdan againn tro Phàigheadh Taic Luchd-cùraim 
agus an Tabhartas Luchd-cùraim Òga. 

• a' toirt a-steach ath-leasachaidhean ann am foghlam, mar eisimpleir, foghlam oilthigh a 
dhèanamh an-asgaidh agus a’ leudachadh cothrom air foghlam àrd-ìre. 

• a' dìon na h-àrainneachd, a’ gabhail a-steach a bhith a’ cur ri cruthachadh lùths ath-
nuadhachail chun na h-ìre is gu bheil 70% den dealain a nithear ann an Alba à tùsan ath-
nuadhachail agus ag ìsleachadh eimiseanan CO2 le 50%. 

• a’ brosnachadh siubhal, a’ gabhail a-steach a bhith a’ togail Drochaid Phort na 
Banrighinn, a’ leudachadh lìonra nan rathad-iarainn, agus a’ cur às do dh'fharaidhean 
nas daoire aig amannan nas trainge air ScotRail. 

• a' toirt a-steach còir air ruigsinneachd chùramach air fearann is air an tuath. 
• agus a’ cuideachadh ghnìomhachasan, a’ dol an aghaidh an treand de chrìonadh ann an 

tasgadh ann an gnìomhachasan ùra san RA, agus bho 2007 tha tarbhachd air fàs an dà 
uiread cho luath ri ìre na RA. 

Gus togail air comas na h-Alba 
Tha stòrasan agus comas aig Alba a' gabhail a-steach: 

Goireasan nàdarra 
• stòrasan nàdarra - tha na stòrasan nàdarra againn a’ fàgail gu bheil sinn nar nàisean a 

tha beartach a thaobh lùths agus tha iad a' toirt cothrom dhuinn gus dèiligeadh ri 
suidheachaidhean èiginn a thaobh na gnàth-shìde agus a thaobh nàdair. Chuir na roinnean 
lùths ath-nuadhachail againn agus an t-sèine solair againn £6.6 billean ris an eaconamaidh 
ann an 2022 

• marannan na h-Alba - bhiodh an ceathramh Sòn Eaconamach Sònraichte as motha de 
phrìomh uisgeachan an AE aig Alba neo-eisimeileach taobh a-staigh an AE. Tha na h-
uisgeachan againn beartach a thaobh iasgach, bith-iomadachd mara agus comas airson 
lùths ath-nuadhachail aig muir 

Gnothachas is gnìomhachas 
• biadh is deoch – b’ e uisge-beatha Albannach an deoch as motha a chaidh às-mhalairt 

às an RA ann an 2024, agus b’ e bradan Albannach prìomh às-mhalairt bìdh na RA. 
• turasachd – tha na cruthan-tìre gun choimeas againn, na cathair-bhailtean beòthail, an 

cultar air leth agus na daoine air leth nam prìomh neartan. Chuir turasachd £4.8 billean 
ris an eaconamaidh ann an 2022. 

• seirbheisean ionmhasail- tha Alba air leth ann an ionmhas agus gnìomhachas, agus 
bha na roinnean seo a' fastadh 226,000 daoine ann an 2023. 

• gnìomhachasan cruthachail –  chuir na h-ealain, ceòl, film, àiteachas, fasan, 
geamannan bhideo agus foillseachadh £5.7 billean ris an eaconamaidh ann an 2022. 

• tasgadh à thall-thairis - b' e Alba an t-àite san RA taobh a-muigh Lunnainn a fhuair 
an tasgadh dìreach as motha à thall-thairis fad 10 bliadhna ann an sreath a chèile, 
agus i a' dèanamh nas fheàrr na roinn sam bith eile. 

Sgilean agus foghlam 
• oilthighean - tha na h-oilthighean againn am measg an fheadhainn as fheàrr san t-

saoghal, le trì anns an liosta aig an Times Higher Education de phrìomh 200 oilthighean 
an t-saoghail. 

• daoine - tha muinntir na h-Alba foghlaimte agus sgileil gu àrd-ìre, le teisteanasan 
colaiste no oilthigh aig cuibhreann nas motha den t-sluagh na an RA san fharsaingeachd 
agus leis an dàrna ìre as motha ann an dùthaich sam bith san AE. 

A chionn 's nach eil modail eaconamach na RA ag obair 
Tha Riaghaltas na h-Alba den bheachd gu bheil an fhianais a’ sealltainn nach eil modail 
eaconamach na RA ag obair do dh'Alba. 

Chan eil ìrean bith-beò a' fàs, tha prìsean lùths àrd, agus tha e a' dèanamh cron air 
eaconamaidh na h-Alba gu bheil sinn taobh a-muigh an AE. 

Leis a’ bhuaidh a th’ aig modail eaconamach làithreach na RA air daoine fa leth agus air 
teaghlaichean, tha Riaghaltas na h-Alba den bheachd gu bheil e nas cudromaiche na bha e a-
riamh gum bi còir aig muinntir na h-Alba co-dhùnadh am bu chòir no nach bu chòir dhi a bhith 
na dùthaich neo-eisimeileach. 

Chan eil modail eaconamach na RA ag obair do dh'Alba: 
• Tha eaconamaidh na RA a' cuimseachadh cus air Lunnainn agus Ear-dheas Shasainn, 

agus tha oidhirpean gus neo-ionannachdan roinneil a lùghdachadh air fàilligeadh 
• fàs tarbhachd slaodach – nas miosa na an t-AE agus Alba bho 2007 – a’ dèanamh 

cron air ìrean bith-beò. 
• chan eil piseach a' tighinn air ìrean bith-beò, tha na daoine as bochda san RA tòrr 

nas bochda na an fheadhainn anns a' Ghearmailt agus anns an Fhraing. 
• Tha prìsean lùths na RA am measg an fheadhainn as àirde san Roinn Eòrpa ged a tha 

stòrasan lùths beartach aig Alba. 
• Tha Brexit a’ dèanamh cron air eaconamaidh na RA a tha mar-thà a' coileanadh aig ìre 

ro ìosal, a’ cruthachadh bhacaidhean air malairt agus ag àrdachadh chosgaisean bìdh. 

Tha na factaran seo uile air cur ris na duilgheadasan eaconamach a tha mu choinneamh 
dhaoine sna beathannan làitheil aca aig an àm seo. 

A chionn 's gum b' urrainn Alba neo-eisimeileach a bhith na bu bheartaiche, na bu thoilichte 
agus na bu chothromaiche na an RA 
Tha dùthchannan neo-eisimeileach a tha coimeasach ri Alba nas beartaiche, nas toilichte agus nas 
co-ionainne na an RA. 

Rinn Riaghaltas na h-Alba lèirmheas air an fhianais ann an 10 dùthchannan neo-eisimeileach 
a tha coimeasach ri Alba: a' Bheilg, an Danmhairg, an Eilbheis, Èirinn, an Fhionnlainn, Innis 
Tìle, Nirribhidh, An Ostair, an t-Suain agus na Tìrean Ìsle. 

Tha na 10 dùthchannan uile seo nas fhallaine agus tha dùil beatha nas fhaide aig àm breith na 
tha aig an RA. Tha ìrean bochdainn nas ìsle aca uile na th' aig an RA agus tha iad uile nas 
tarbhaiche. 

Ma tha dùthchannan eile a tha coimeasach ri Alba a' dèanamh nas fheàrr na an RA, dh'fhaodadh 
Alba neo-eisimeileach cuideachd. 

A rèir an Resolution Foundation, tha eaconamaidh lag na RA a' fàgail gu bheil dachaighean 
àbhaisteach £8,300 nas miosa dheth na an fheadhainn ann an dùthchannan coimeasach. 

A' cleachdadh an aon anailis airson dùthchannan a tha coimeasach ri Alba, tha an t-eadar-
dhealachadh airson dachaighean na h-Alba nas motha buileach: £10,200. Tha na dùthchannan 
seo a' sealltainn na ghabhas a choileanadh leis na cumhachdan a thig tro neo-eisimeileachd. 

Ged nach tig fàs anns a' bhad, tha Riaghaltas na h-Alba den bheachd gu bheil comas aig Alba 
na h-ìrean seo a ruighinn cuideachd. 

Cò ris a dh’fhaodadh Alba neo-eisimeileach a bhith coltach? 
Bhiodh neo-eisimeileachd na thoiseach tòiseachaidh ùr do dh’Alba. 

Le neo-eisimeileachd tha comas ann airson cruth-atharrachadh: toiseach tòiseachaidh ùr do 
dh'eaconamaidh na h-Alba, a’ dèanamh a’ chuid as fheàrr de na goireasan lùths againn, agus 
a’ tilleadh dhan AE. 

Am measg nan cothroman aig neo-eisimeileachd a tha air an cur an cèill san ro-shealladh seo tha: 

a' dèanamh cho-dhùnaidhean – le stàit-nàisein Albannach, bhiodh an cumhachd 
gus co-dhùnadh a dhèanamh mu Alba ann an làmhan na h-Alba, le co-
dhùnaidhean air an dèanamh le riaghaltasan dhan do bhòt muinntir na h-Alba. 

 
 

com-pàirteachasan ùra – bhiodh Alba neo-eisimeileach, an RA agus an AE 
comasach air dàimhean ùra a chruthachadh, stèidhichte air co-ionannachd agus 
spèis dha chèile, a bheireadh seachad buannachdan sòisealta agus 
eaconamach 

 
dìon dhan NHS  – Bhiodh NHS na h-Alba air a dhìon agus air a neartachadh le 
bhith ga chur sa bhun-reachd eadar-amail againn, a’ toirt còir do dhaoine air 
cothrom air siostam cùram-slàinte, an-asgaidh. 

 
a’ tilleadh dhan AE –  Bhiodh e comasach do dh'Alba tagradh a dhèanamh airson 
tilleadh dhan AE, a’ toirt cothrom do ghnìomhachasan Albannach air a’ mhargaidh 
shingilte as motha san t-saoghal, seachd tursan nas motha na margaidh na RA, a’ 
toirt cothrom do mhuinntir na h-Alba na còraichean aca fhaighinn air ais airson a 
bhith a' fuireach, ag obair, ag ionnsachadh agus a' siubhal air feadh an AE. 

a’ togail eaconamaidh ùr gus ìrean bith-beò a bhrosnachadh – le neo-
eisimeileachd dh'fhaodadh Riaghaltasan na h-Alba san àm ri teachd ceumannan 
a ghabhail gu dìreach gus piseach a thoirt air ìrean bith-beò, a’ cleachdadh nan 
làn chumhachdan aig stàit-nàisein. Tha stàitean neo-eisimeileach Eòrpach a tha 
coimeasach ri Alba buailteach a bhith nas toilichte, nas beartaiche, is nas 
cothromaiche na an RA. 

 
Banca Coitcheann ùr agus gluasad gu airgeadra ùr – bhiodh Banca Coitcheann 
Albannach neo-eisimeileach aig Alba neo-eisimeileach gus sùil a chumail air 
suidheachaidhean eaconamach na h-Alba, le uallach airson seasmhachd 
ionmhasail. Bhiodh Banca Coitcheann na h-Alba, a’ cleachdadh comhairle neo-
eisimeileach agus ag obair còmhla ri Pàrlamaid na h-Alba, a’ co-dhùnadh dè an t-
àm as fheàrr a bhiodh ann gus not Albannach a stèidheachadh. 

bun-reachd do dh'Alba – bhiodh bun-reachd ùr sgrìobhte airson Alba, air a 
chumadh le muinntir na h-Alba agus leis a' Phàrlamaid thaghte aca, a’ 
mìneachadh gu soilleir dè na prìomh institiudan, luachan, còraichean agus 
dìonan co-ionannachd – a’ gabhail a-steach rèiteachaidhean ùra airson 
saoranachd Albannach – a tha riatanach airson stàit-nàisein deamocratach neo-
eisimeileach. 

 
siostam tèarainteachd shòisealta air a lìbhrigeadh le urram, cothromachd 
agus spèis – le neo-eisimeileachd, bhiodh làn uallach aig Riaghaltas na h-Alba 
airson tèarainteachd shòisealta. Bheireadh seo an comas dhuinn Creideas 
Coitcheann ath-leasachadh gus am biodh e na bu chothromaiche, a' dìon luchd-
peinnsein, a' cumail taic ri daoine air a bheil ciorram agus a' dèanamh barrachd 
gus dèiligeadh ri bochdainn chloinne. 

 
siostam imrich a tha a rèir feumalachdan na h-Alba – le neo-eisimeileachd, 
dh'fhaodadh Alba an siostam imrich aice fhèin a chruthachadh gus na feumalachdan 
againn mar dhùthaich a choileanadh. Tha in-imrich a' cur ri fàs eaconamach, a' 
cuideachadh gus dèiligeadh ri crìonadh-sluaigh agus a' beartachadh ar comainn-
sòisealta agus ar coimhearsnachdan. 

 
àite a bhith againn air àrd-ùrlar an t-saoghail– bhiodh Alba neo-eisimeileach 
comasach air com-pàirteachasan ùra a thogail le dùthchannan eile agus gus 
tagradh a dhèanamh airson ballrachd ann am buidhnean eadar-nàiseanta mar 
na Dùthchannan Aonaichte agus NATO gus cuideachadh le bhith a’ dèiligeadh 
ri dùbhlain chruinneil 

 
Co-dhùnadh 
Dh'fhaodadh Alba a bhith neo-eisimeileach, a dhol a-steach dhan AE a-rithist agus a dàimh leis 
a’ chòrr den RA , agus leis an t-saoghal, a neartachadh.  
Is urrainn dhuinn a bhith nar dùthaich nas beairtiche agus nas cothromaiche, mar 
dhùthchannan eile coltach ruinn.  
Sin an toiseach tòiseachaidh ùr do dh’Alba le neo-eisimeileachd. 

